
Yekîtiya Mamosteyên Kurd 
li Ewrûpa (YMK) ji bo dersên 
zimanê dayikê yên kurdî, zaravayê 
kurmancî pirtûkek nû di meha 
Cotmehê de çap kir. Ev pirtûk ji 
bo zarokên kurd yên li dibistanên 
Elmanyayê bi fermî diçin dersên 
zimanê kurdî, polên yekê hatiye 
amadekirin. Navê pirtûkê “Kurdî 
1 (Kurmancî)” ye.
Helbet amadekarîya pirtûkên 
Kurdî ne wisa hesanîye. Ji bo 
wê em vê xebatê pîroz dikin û 
hêvî dikin ku zarokên Kurd ji van 
pirtûkan zimanê xwe hîn bibin 
û pêş bixin. Derheqê pirtûkê 
de nivîskarê pirtûkê Mamoste 
Abdulqadir Ulumaskan axivî û 
got “Di pirtûkê de tevî hînkirina 
alfabeya kurdî, bi alfabeyê ve 
girêdayî hînkirina; axavtin, xwen-
din û nivîsandina hînbûna peyvên 
bingehîn yên li gorî asta zarokên 
dibistana serateyî ye. Pirtûk bi 
çavdêriya Komisyona Materyalên 
Perwerdeyê ya YMKê, ji aliyên, 
pedagojîk, metodîk û dîdaktîkî 

ve hatiye nirxandin û wek pirtûka 
dersa zimanê kurdî hatiye peji-
randin.“
Mamoste Abdulqadir li ser na-
varoka pirtûkê jî weha got: Ma-
moste ji bo navaroka pirtûkê van 
tiştan bibîranî; “Pirtûk bi giştî 
ji çar beşên sereke pêk tê 1. 
Bilêvkirin, xwendin û nivîsandina 
tîpan û peyvên bi heman tîpan, 2. 
Xwendin û nivîsandina tîp û peyan 
û kîtekirina wan, 3. Xwendin û 
nivîsandina peyvan û hevokên 
hêsan yên bi heman peyvan, 
4. Xwendin û nivîsandina tîpên 
nêzdeng û peyvên têkildarî wan 
peyvan“
Pirtûka Kurdî 1 (Kurmancî) gistî 
154 rûpel e û ji alîyê Weşanên 
Yekîtiya Mamosteyên Kurd li 
Ewrûpa va hatîye amade kirin. 
Nivîsakarê pirtûkê jî Mamosteyên 
YMK Abdulkadir Ulumaskan û 
Mahmut Aydin in. Edîtoriya 
pirtûkê jî ji hêla Abdulkadir Ulu-
maskan ve hatiye kirin. 

Hemda El Ebdellah ku li bajarê 
Dêrazorê mêşên hingivîn xwedî 
dike, bi çîroka jiyana xwe îlhamê 
dide gelek jinan. Hemda El Ebdullah 
bi gotina “Eger vîn û bawerî hebe 
tiştek ne mimkûn nîne” xîtabî jinan 
kir.

Hemda El Ebdellah yek ji nimûneyên 
îlhamê ji bo jinên li gundan e. Li hem-
ber hemû rewşên zehmet sekinî û di 
warê xwedîkirina mêşên hingiv de ji 
bo xwe riyek vekir. Bi riya hezkirina wê 
ji lawiran re dikarîbû projeya xwe ya 
taybet damezrîne û ruhê îsrara jinan 
derxîne holê.
Rêwîtiya wê weke hobiyekê destpê 
kir. Lê belê bi lez veguherî çîrokek 
serkeftinê û ji hemû jinan re bû nimûne. 
Hemda El Ebdellah yek ji jinên kantona 
Dêrazorê ye dikarîbû projeya xwe ya 
taybet bi xwedîkirina mêşên hingiv dest 
pê bike. Li hember hemû zehmetiyan 
sekinî û xwe bi pêş xist.  
Derbarê destpêkirina projeya xwe de 
Hemda El Ebdellah got: “Hezkirina min 
ji vê projeyê re di dema serdana min ji 

bo yek ji xizmên min ên baldariyê didin 
xwedîkirina mêşên hingiv destpê kir. 
Min karê wan ê pispor û berhemdayîna 
wan a baş temaşe kir û ji wan fêr bûm 
çawa li mêşên hingiv xwedî derke-
vim. Paşê min pirsî nirxê her sindoqek 
mêşan bi çiqasî ye û hejmara mêşên 
lazim ji bo vê pirojeyê çiqase ye.”
Hemda El Endellah wiha domand: 
“Şopandineke berdewam jêre pêwîst 
e. Divê her 20 rojan şaneyên mêşan 
bên kontrolkirin. Carnan mirov dibîne 
padîşaha mêşan çûye ji ber wê divê 
mirov tedbîrên ewlehiya van şane-

yan bigrin û padîşahên nû bînin. Di 
dirêjahiya 5 salan de min kar li ser 
pêşxistina projeya xwe kir. Lê belê 
xwedîkirina mêşên hingiv ji bo min ne 
tenê hobiyek e. Pêwîstiya wê bi gelek 
baldarî heye. Pêwîstiya mêşên hingiv 
bi av kulîlk û jîngehek guncaw heye. 
Di demsala havînê de berhemdayîn 
û tevgera wan kêm dibe bi sedema 
bilindbûna pileyên germahiyê. Ev jî 
bandorê li tenduristî û berhemdayînê 
dike her wiha kêmbûna xwarinê dibe 
bihêle mêş ji şaneyên xwe koçber 
bibin.”

Ruxmê gelek zehmetiyan 
projeya xwe bi ser xist

Hemda El Ebdellah teqez kir ku tevî 
hezkirina wê ya zêde ji xwedîkirina 

mêşên hingiv re heye, lê belê ew di 
gelek zehmetiyên aborî re derbas bû 
heta projeya xwe biser xist. Hemda 
El Ebdellah wiha got: “Berhemdayîn 
ji bo debara malbata wê ne guncaw 
bû. Hejmara berhemdayînê daxwaz 
temam nedikir. Ji ber wê yekê pêwîstiya 
wê bi piştgiriya madî ji bo pêşxistina 
projeyê û zêdebûna berhemdayînê 
hebû.”
Hemda El Ebdellah derbarê cureyên 
mêşan de diyar kir ku gelek cureyên 
wan ên sereke hene û wiha domand:“Ji 
wan mêşên hingiv ên herî navdar 
in di warê xwedîkirina mêşan ji bo 
berhemdayîna hingiv. Mêşên binpinokî 
jî hene di polinasyona nebatan de 
dibin alîkar, lê belê ne jêdera hingiv 
in. Li kêlek wan jî mêşên bejî hene ne 
zêde navdar in li hin herêman tenê ji 
bo hingiv tên bikaranîn.”

Gelek cûreyên mêşan hene

Hemda El Ebdellah dibêje: “Xwedîkirina 
mêşan wareke tijî derfet in ji ber mêş 

hingiv û berhemên din çêdikin û hingiv 
gelek cureyên wan hene. Her hingivek 
bi tama xwe tê naskirin. Hingivê tirşî 
ji kulîlkên darên tirşî derdikeve. Tama 
wê cuda û firêş e. Hingivê Bersîm 
hingiveke sivik û xweş e ji kulîlkên 
nebata bersîm tê derxistin. Hingivê 
seder jî heye yek ji buhatirîn û baştirîn 
cureyên hingivan e û ji kulîlkên dara 
seder tên derxistin.”

‘Ji zehmetiyan netirsin, karê xwe 
bidomînin’

Derbarê zehmetiyên kar yên li hember 
wê derdikevin de Hemda El Ebdellah 
got: “Ev yek ji mijarên gelekî zehmet 
in min destpêkiriye lê belê îsrara min 
a serkeftinê û derxistina karînên jinan 
bûn sedemên serkeftina min. Ez bi 
hêvî me ji jinan re bibim mînak û wan 
teşwîq bikim derbasî vî karî bibin ji 
ber tiştekî ne mumkin tune ye.”
Di dawiya axaftina xwe de nameyek ji 
tevahî jinan re şand û ev yek anî ziman: 
“Ji zehmetiyan netirsin. Di karê xwe li 
ser pirojeyên xwe yên taybet dewam 
bikin. Li hember zehmetiyan gav bi 
şûn de navêjin. Divê civak piştgiriya 
jinan bike ji bo xewnên xwe pêk bînin.” 

Bi kamîreya ronahî

Çavê hev derdixin:
- Ji hev pir hêrs bûne; ji hev 
xeyidîne; bûne dijminên hev.
Emê sed û bavekî ji hev raxin:
- Wê dijminiya me pir biajo; 
emê hê pir hev bikujin.
Ez destê xwe didimê ew 
çengê min digire:
- Ez doza dostayiyê lê dikim, 
ew bi çavê dijmin li min dinêre.
Hestî ji hev şkandine:
- Mirov ji hev kuştine; dijminên 
hev yên xwînê ne.
Li hev bûne xwê:

- Bûne dijminên hev
Tîra ji min e, li min e:
- Dijminên min xizmên min in.
Wê min bi tîra min dar ve 
bikin:
- Pir ji min hêrs bûne; li min 
naborin; xwîna min bi destê 
wan bikeve wê vexwin.
Xwîn bi xwînê paqij nabe:
- Dozên xwînê bi kuştinê 
çareser nabin.
Xwîn bi xwînê nayê şûştin, 
xwîn bi avê tê şûştin:
- Bi neyartî û tolhildanê 

pirsgirêk çareser nabe.
Xwîna hev fir dikin:
- Ji hev pir aciz in; dijminên 
hev in; hev bikujin jî dîsa dilê 
wan rihet nabe.
Xwîn nabe av:
- Dema tu yekî bikujî wê heyfa 
xwîna wî ji te bê standin.
  Ba ji tehtê çi dibe?
- Dema yekî bêhêz ji bo yekî 
bihêz dibêje; ezê wiha wiha lê 
bikim hingê jê re tê gotin.

FERHENGA BIWÊJAN

Ji Pirtûka Ferhenga Biwêjan Ya Diyar Bohtî Dilyar Cizîrî R-4

Plana Helebê li 
Astana hatiye 
xêzkirin

Farûk Sakik R-5

Hêviyên Vegera 
Efrînê

Zekî Bedran R-5

Ketina Helebê 
hemû hevsengî 
xerab kirin

Kemal Necim R-7

Zorbaziya 

Çandî

ARMANCA ÊRIŞAN TÊKBIRINA 
DESTKEFTIYÊN GELAN E

Di çarçoveya pilaneke navneteweyî ya qirêj de, çeteyên girêdayî dagirkeriya Tirk êrişî herêma 
Şehba-Efrîn û Helebê kirin. Armanca vê êrişê ew e ku destkeftiyên gelên herêmê ji holê rakin û 
sîstema Xweseriya Demokratîk hilweşînin. Di heman demê de dixwazin axa Sûriyê li gor planên 
desthilatdariya xwe parve bikin. Li hemberî van êrişan jî gelên herêmê bi rih, baweriya serkeftinê û 
li ser bingeha Şerê Gelê Şoreşgerî soza domandina têkoşîn û berxwedanê didin.R-3

Berxwedana zindanan bi teyisîna 
xwe rêya şoreşê ronahî kir

Sûriyê ber bi ku ve?

Gelê Kurd li çar perçeyên welat navê qehreman û 
berxwedêran, li zarok û neviyên xwe kirin û kengî 
dema zarok û zêç; mezin bûn soza xwe dan û 
tevlî nava refê şoreşê bûn.R-6

Bersiva vê pirsê, wê 
hikûmeta Şamê bi xwe bide. 
Ji ber ku gelan ji mêj ve, ji 
beriya salan bersiva vê bi 
Rêvebiriya Xweser dane.R-5

Newaya Jin 
panoramaya 
jinê ya salê 

destnîşan kir

Newaya Jin bi manşêta 
‘Rêberê me Jin, Jiyan, 
Azadî ye’ bal kişand ser 
berxwedana wan jinan 
ku mohra xwe li sala 
2024’an xistin.R-2

Huner, dîrok 
û berxwedan 
nasnameya 

gelan e

Rûken Mihemed diyar 
kir ku Hîlala Zêrîn xwedî 
li çand û hunera gelan 
a li Bakur û Rojhilatê 
Sûriyê derdikeve û dibe 
îlham ji tevahî jinên 
cîhanê re û got: “Niha li 
ser asta Rojhilata Navîn 
Peymangeha Bilind a 
Hunerî ya xweser hat 
avakirin û ev jî gavekî 
dîrokî ye.”R-7

Kurdên Bakur û zimanparêzî
Ziman, mijareke compact e; yanî yekpare ye, her tiştî bi hev ve girê 
dide. Di jiyanê de tiştên ku bêyî sektorên zimên bên çareserkirin 
nînin. Madem ziman pir girîng e, ya were kirin jî diyar e. Berî her 
tiştî em xwe qane bikin ku ziman, wekî laş e; divê bêhinê bistîne, 
çavkaniya enerjiyê ango wekî xwarin û vexwarinê divê hin pêwîstî 
bikevin hundurê vî laşî. Da ku liv û lebatê bike, geş bibe.R-4

Li dijî pergala kapîtalîst a kedxwar bi projeyên aboriya 
rêxistinkirî bersiv tê dayîn

Ji Komîteya Aborî ya Kongra Star, Cewher Muhammed bal kişand ser aboriya jinê ya di qada çandinî, sanayî û bazirganiyê de û got: 
“Jin bi avakirina têkiliyên nû di her warî de qadên komunal û stratejiyên xwe diyar dikin û birêxistin dikin.”
Kongra Star a ku li Bakur û Rojhilatê 
Sûriyeyê di her qadê de xwe bi rêxistin 
dike, ji sala 2016’an ve di xebatên ava-
kirina aborî de bi taybetî di Aboriya 
Jin de komîteyên xwe berfireh dike.
Rêvebera Komîteya Aboriya Jinê ya 
Kongreya Star Cevher Muhammed 
ku em pê re li ser Komîteya Aboriya 
Jinan axivîn, li ser pêşketin û xurtkirina 
aboriya komîn a li ser bingeha keda 
jinê nirxandin kir.

‘Xebatên aboriya jin ji du beşan 
pêk tê’

Cevher Muhammed di destpêka 
axavtina xwe de diyar kir ku li Bakur 
û Rojhilatê Sûriyeyê komîteya aboriya 
jin di sala 2016’an de hatiye avakirin 
û armanca komîteyê wiha bi rêz kir: 
“Armanca me ya sereke ew e ku em 
jinan di warê aborî de bikin pêşeng, 
rol û mîsyonê wan ji nû ve ava bikin, 
aboriya serbixwe bi dest bixin û hewl 
didin bi şeklekî aktîf tevlî kooperatîfan 
bikin.
Cevher Muhemed da zanîn ku xebatên 
aborî yên jinan ji du qonaxên weke 
kooperatîf û komîteyan pêk tên û wiha 
got: “Kongra Star girêdayî Komîteya 
Aboriya Jinê ye; bi awayê komîteyên 
xweser di qad û beşên çandinî, pîşesazî 
û bazirganiyê de; li Hesekê, Şedadê, 
Til Temir, Dirbêsiyê û bajarê Holê 
xebatên rêxistinbûnê berdewam di-
kin. Me di destpêkê de bi komîteya 
çandiniyê dest pê kir da ku aboriya 
jinê li hemû herêmên Bakur û Rojhilatê 
Sûriyeyê bi pêş bixin û jin bikaribin 
xwe bi axê ve girê bidin. Ji ber ku di 
axên Mezopotamyayê de cara yekem 
e çandinî, avdan, xwedî kir û bi civaka 
xwe re parve kir hişmendî û tecrubeya 
jinan bi xwe ye. Her wekî din ên ku 
ji axê hez kirin û weke xwe lê mêze 
kir jin in.

‘Jin qalibên civakî dişkînin’

Cevher Muhemed der barê kooperatîfên 
girêdayî kantona Hesekê ya Komîteya 
Aboriyê ya Kongreya Star de agahî da 
û wiha got: “Bi zanebûn û ezmûnekê 
qadên me yên çandiniyê di serî de li 
bajaran, kargeha me ya çêkirina cilan 
Lavîn, 9 cihê nanê tenûrê navendên 
hilberînê yên girêdayî kooperatîfa Îştar, 
kooperatîfa me ya hilberîna xwezayî 
ya Demsal û dikanên (cil û pêlav) ên 
girêdayî kooperatîfa Xatûnê li bajarê 
Holê hene. Bajarên ku komîteyên aborî 
yên jinan li Bakur û Rojhilatê Sûriyeyê 
lê ne, ji aliyê sosyolojîk ve cuda ne. Di 
bin raman û perspektîfa zayendperest 
a 5 hezar salî ya zihniyeta serdest a 
mêr de, jin li dijî zextên civakî û fera-
seta sîstema feodal li ber xwe didin, 
pêşengiya aboriya Rojava dikin, zext 
û tabûyên civakî dişkînin. Jin bi keda 
xwe ya mezin, bi xwebawer, îrade û 
rêxistinbûna xwe di vî warî de serkeftinê 
bi dest dixin.

‘Em dixwazin keda jinan xuya 
bike’

Cevher Muhammed di berdewamiya 
axaftina xwe de wiha behsa xebatên 
xwe kir: “Li Kantona Hesekê 22 hezar 
donim araziya çandiniyê heye. Bi taybetî 
di qada çandiniyê de zehmetiyên ku 

me dikşand sîstema avdaniyê bû, ji 
ber ev sîstem li cem me tunebû. Di 
vê bingehê de xebata me ya destpêkê 
pêşxistina projeyên avê bû, kolandina 
bîrên avê bû. Me du bîrên avê vekirin. 
Li bajarê Şedadê ji bo ku em araziya 
4 hezar û 500 donim bi pêş bixin 2 
bîrên avê me kolan. Li vir armanca 
me ya sereke ev bû ku jinên di qada 
aborî de ked didin hewldana wan bidin 
xuyakirin. Her wiha 4 koooperatîfên me 
yên avê li vê heremê hene, nêzî 100 
jin di vê kooperatîfê de aktîf cihê xwe 
digrin. Me bîreke avê li nêzî bendava li 
rojhilatê Hesekê ji aliyê komîteya aborî 
ya resen ve vekir. Vê salê me di çar-
çoveya projeyan de 5 bîrên avê vekir. 
Çalakiyên me yên li qada çandiniyê 
ya 450 donim  berdewam dikin, em ê 
xebatên xwe yên di bin êrîşên dew-
leta Tirk a dagirker ên li ser Bakur û 
Rojhilatê Sûriyeyê de bidomînin, em 
ê destkeftiyên ku me bi dest xistine 
bi awayekî pêşeng berdewam bikin.”

‘Armanc ew e ku pêdiviyên 
bingehîn ji xaka herêmê re peyda 

bikin’

Cevher Muhammed da zanîn ku ji bo 
zirara ekolojiyê ji holê rakin, projeya 
“Kooperatîfa Jiyan” pêş xistine û got 
ku di çarçoveya projeyê de 5 hezar 

darên fêkî û 5 hezar donim darên fis-
tiqan çandine. Cevher Muhammed her 
wiha destnîşan kir ku armanca wan ew 
e hewcedariyên bingehîn ji hilberîna 
li herêmê bê ku girêdayî çavkaniyên 
derve bin, bên dabînkirin.
Cevher Muhammed diyar kir ku ewil 
berhemên çandiniya serayê yên 
xwezayî û organîk ji aliyê jinan ve li 
bajarê Til Temirê hatiye çêkirin û wiha 
got: “Me li bajarê Til Temirê xebatên 
projeya avê çêkir. Her çend di salên 
2023 û 2024’an de li seranserê Bakur û 
Rojhilatê Sûriyeyê ji germahiya demsalî 
bilindtir bibe jî û di warê çandiniyê de 
tengasiyek çêbibe jî xebatan bi dilxwazî 
û biryardarî berdewam kir. Heta sala li 
pêş em ê bi pêşengiya jinan xebatên 
xwe bi projeyên nû bidomînin.”

 ‘Jin stratejiyên xwe diyar dikin û 
rêxistinên xwe ava dikin’

Cevher Muhammed, da zanîn ku bi 
projeyên ku ketine meriyetê, derfetên 
kar hatine afirandin û got: “Jinên li dijî 
bîrdozî, endustriyalîzma kapîtalîst, li ber 
xwe didin û têdikoşin, di her qadê de 
têkiliyên nû, qadên komînal ava dikin. 
Stratejiyên xwe bi xwe diyar dikin û bi 
rêxistin dikin. Me kooperatîfa Xatun a 
girêdayî Kantona Hesekê birêxistin kir û 
2 dikan vekirin. Yek ji van dikanên cilan 
a din jî dikana pêlavan e. Li Şedadê, 
Kampa Serêkanî, kampa Erîşa ya Holê 
û Til Temirê navendên me yên hilberîna 
nanê tenurê, yên girêdayî kooperatîfa 
Îştar hene. Em bi komîteya Aboriya Jinê 
ya Kongra Star û Komîteya Aborî ya 
Rêveberiya Xweser re pêdiviyên ard 
û mazotê dabîn dikin.

 ‘Kooperatîfa Demsal li gorî hemû 
deman tê birêxistinkirin’

Her wiha Cevher Muhammed diyar kir 
ku di dawiya sala 2017’an de li Kantuna 
Hesekê kargeha çêkirina cilan a Lavîn 

û Kooperatîfên Demsal hatine vekirin 
û destnîşan kir ku di nava 8 salan de 
bi ked û hewldanên jinan pêşketin 
bi dest xistine û wiha berdewam kir:  
“Kooperatîfa Demsal li gorî her deme 
tê birêxistinkirin û xwedî xebateke aktîf 
e. Nêzî 8 jin di kooperatîfê de xebatê 
dimeşînin. Xebatên kooperatîfê bi xe-
bateke paqij, bi hilberîna xwezayî û 
organîk tê meşandin. Berhemên ku 
bi keda destan a jinan tên hilberandin 
tu madeyên kîmyewî têkilî hilberînan 
nayê kirin.”

 ‘Şêweyê têkiliya jinan a komînal 
di kooperatîf û komîteyan de xwe 

dide der’

Cevher Muhammed, di derbarê kope-
ratifa hilberîna cilan Lavîn a girêdayî 
komîteya Aborî ya Jinê de jî agahî da 
û diyar kir ku kooperatîf bi pêşengiya 
22 jinan xebatên xwe didomîne.  Cev-
her Muhammed da zanîn ku li bajarê 
Hesekê, qamişlo, Hol û Girkê Legê 
dikanên girêdayî kooperatîfa Lavîn hene 
û wiha got: “Armanca me bi Koperatîfa 
Lavîn ew e ku em li qadên berfireh 
belav bibin û bi vekirina riya bazirga-
niya derve re xwe bi rêxistin bikin.” Di 
berdewamiya axaftina xwe de wiha got:  
Di heman demê de armanca me ew e 
ku di pêşerojê de kargeheke çêkirina 
cil û bergên girêdayî komîteya aborî 
ya jinan vekin û li ser vê bingehê me 
dest bi xebatên rêxistinkirinê kiriye.”
Cevher Muhammed, diyar kir ku 
serkeftinên di Şoreşa Rojava de hati-
ne bidestxistin di bin banê Kongreya 
Star de hatine birêxistinkirin û jiyan 
bi rengê jinan hatiye avakirin û got: 
“Şêweyên nû yên têkiliyên komînên 
jinan di gelek qadên şoreşê de xwe 
nîşan dide. Li ser vê bingehê em dix-
wazin jin di kooperatîfan û komîteyan 
de cih bigrin û aboriya sebixwe bi dest 
bixin. NÛ JINHA

Huner, dîrok û berxwedan 
nasnameya gelan e

Rûken Mihemed diyar kir ku Hîlala Zêrîn xwedî li çand û hunera gelan a li Bakur û Rojhilatê Sûriyê 
derdikeve û dibe îlham ji tevahî jinên cîhanê re û got: “Niha li ser asta Rojhilata Navîn Peymangeha 
Bilind a Hunerî ya xweser hat avakirin û ev jî gavekî dîrokî ye.”

Tevgera Hîlala Zêrîn, xwedî li dîroka 
jinê derdikeve, diparêze û heqîqeta 
derxistina ronahiyê di hemû kar 
û xebatên xwe de, bingeh digire. 
Tevgera Hîlala Zêrîn, hemû jinên 
ku li Rojava û Bakur û Rojhilatê 
Sûriyê, bi gelemperî di axa Sûrî 
de bi yên xwedî bawerî, çand û 
zimanên cuda re têkilî datîne û 
armanca hevgirtineke li ser hîmê 
çand û hunera jin a azad û perga-
la konfederal a jin, xwe bi rêxistin 
dike. Li ser bingeha xeta netewa 
demokratîk, feraseta navendîbûnê 
derbaz dike û di civakê de pêşengtî 
dike. Ji bo ku jin bi reng û vîna xwe 
bibe xwedî seknên azad, qadên 
azadiyê û asoya azadiyê bên ve-
kirin, dixebite.

Çand nasnameya yekemîn e

Çand, xwezaya civakê ye û di dîroka 
mirovahiyê de nasnameya yekem e. 
Çand rêbaza sereke ya xweavakirin, 
parastin, xwedîkirin û hîmê afiran-
dina jiyanê ye. Hemû avabûnên 
yekem bi destê jin û bi pêşengtiya 
jin hatiye sazkirin û mayinde bûye. 
Tenê li Rojavayê Kurdistanê qala 
12 hezar girên ku heyî tê kirin ku 
çanda komînal û civakbûnên ye-
kem yên di pêşengtiya jin-dayik 
de hatine avakirin û rihên civaka 
xwezayî temsîl dikin, di wan giran de 
veşartiye. Erdnîgariya Hîlala Zêrîn 
di vê wateyê de pir bi dewlemend, 
nirx û libenda ronî kirinê ye.

Hîlala Zêrîn bi kar û xebatên 
xweser tê naskirin

Hîlala Zêrîn bi kar û xebatên xwe-
ser tê naskirin, xebatên çand û 
hunerê bi komên xweser didin 
meşandin. Armanca wan ew e ku 
jina hunermend, jina civakî ku bi 
rêya kevneşopiyê, derbixe holê. 
Kar dikin da ku bikaribin xwe îsbat 
bikin û civakê ronî bikin.

 Rêgez û erkên Tevgera Hîlala 
Zêrîn

Ruxandina pergala Îmraliyê ji xwe 
re dike armanc. Paradîgmaya 
modernîteya demokratîk xeta xwe 
dibîne, avakirina netewa demokratîk 
li ser bingehê paradîgmaya civaka 
demokratîk, ekolojîk û azadiya jin, di 
hemû xebatên xwe de jiyanî dike. Li 
ser bingehê xeta civaka demokratik, 
ekolojik û azadiya jin, avakirina hev-
jiyana azad ji xwe re dike bingehê 

têkoşînê. Dîrok û erdnîgariya xwe 
lêkolîn dike, di zanista dîrokê de kûr 
dibe, xwedî li nirxên civaka komînal 
yên dîrokî derdikeve, parastin û 
derxistina ronahiyê erkeke sereke 
dibîne û nûneriya wan dike. Ji bo 
civaka exlaqî, polîtîk û çanda resen 
ji nû de bê zindîkirin têkoşîn dike. 
Têkoşîna ku bi pêşengtiya jinê, di 
aliyê çand, huner û wêjê de tê dayîn 
bawer dike.
Li hember feraseta modernîteya 
kapîtalîst ya ku çand û huner 
dike sektor têdikoşe. Civakê bi 
nirxên çand û hunera azad û 
demokratîk dike yek. Bi cewherê 
jinê, li ser bingehê çanda resen û 
kevneşopiyên civaka komînal, çand 
û hunereke alternatîf bi feraseteke 
etîk û estetîk bingeh digire û di 
hemû qadan de rêxistin dike.
Li ser esasê rengîniya xwezaya jinê, 
ji cil û bergan heya irf û adatan û 
ji xwarin û vexwarin heya hemû 
tiştên gelêrî li ser koka çanda jin 
a resen diparêze û dike bingeha 
jiyanê. Zarokan weke pêşeroja xwe 
dibîne loma xebatên çand û hunerê 
hîn dike.  Ji bo pêşxistina şoreşa 
jinê û nasnameya jina azad di aliyê 
hunerê de xebat dimeşîne. Tevgera 
Hîlala Zêrîn têkoşîna zayendî bilind 
dike û têkiliyên xwe bi rêxistinên 
xweser û jinên ku xebatên çand 
û huner dimeşînin, xurt dike. Her 
wiha Hîlala Zêrîn tevgerek çandî û 
bîrdoziye. Di heman demê de wek 
rehendeke pergala konfederal a jin, 
xwe di qada civakî de rêxistin dike û 
di wê wateyê de xwedî pêkanîneke 
du aliye. 
Di derbarê piroje, kar û xebatên 
Hîlala zêrîn a kantona Cizîrê, 
Rêveberiya Tevgera Hîlala Zêrîn 
a Kantona Cizîrê Rûken Mihemed 
ji Rojnameya me re axivî.
 Rûken Mihemed di destpêka 
axaftina xwe de wiha got: “Şoreşa 
Rojava, bi şoreşa jinê tê nasîn, di 
pêşengtiya jinan de di erdnîgariya 
jinan de hate bi ser xistin, mîna 
berdewamiya şoreşa yekem a dayi-
ka xwedawend, şoreşa Rojava jî di 
vê serdemê de di pêşengtiya jinê 
de, di heman xakê de serdikeve. 
Bi perspektîfa hevjiyana azad, li 
hember hemû nêzîkatiyên dest-
hilat û zayendperestiyê ku di serî 

de di têkiliyên jin, mêr, malbat û 
hemû têkiliyên ku di civakê de heyî, 
têdikoş e.  Da ku jin, mêr û malbatek 
demokratîk û azadîxwaz pêşbikeve 
di qada xwe de bi argumanên xwe 
ve dixebite. Feraseta parastina jinê, 
dixe navenda jiyana azad û wek-
hev. Tevgera Hîlala Zêrîn, qirkirina 
xwezayê, qirkirina jin û zarok, guher-
tina demografîk û hemû polîtîkayên 
bişaftinê wek qirkirina çandî pênase 
dike û li dijî van têdikoş e. Ji bo 
zindîkirina exlaqa azad, civaka 
polîtîk, çanda demokratîk û aşitiyê 
yên ku bi deh hezaran sale di nava 
kurahiya civakê de dijî, xebatên 
dewlemend dimeşîne.”

‘Em di riya wênesaziyekî de êş 
û berxwedaniya civakê îfade 

dikin’

Rûken di berdewamiya axaftina 
xwe de wiha got:”Em wekî Tev-
gera Hîlala Zêrîn a kantonê, li ser 
asta bajarê Qamişlo û Heskê xwe 
bi rêxistin dikin, hewledanên me 
hene ku li gorî hevpeymana civakî 
xwe li ser asta kantona cizîrê bi 
rêxistin bikin. Her wiha em wekî 
Tevgera Hîlala zêrîn hevgirtinekî 
di nava jinên şêwekar, hunermend, 
wêjevan û hwd… çêbikin, da ku em 
bikaribin bikin xizmeta vê dîroka ku 
hatiye nivîsandin a şoreşê. Ji ber 
vê yekê em bi riya hunerê çand, 
berxwedanî û êşa gelê xwe em 
dighînin cîhanê. Her wiha bi riya 
wênesaziyê em êş û berxwedaniya 
civakê îfade dikin. Di heman demê 
de stran jî role xwe baş leyistin.”

Xebatên ku Hêlala Zêrîn pêk 
anîne

Rûken Mihemed balkişand li ser 
kar û xebatên ku di dema niha de 
pê rabûn û wiha domand: “Piroje-
ya ku di vê demê dawî de derket 
ji aliyê Tevgera Hîlala zêrîn ve, 

festîvala şehîd Berçem ku hat li-
darxistin, di heman demê de me 
wekî komîteya amedekar me cihê 
xwe tê de girt, di rastiyê de me ne 
xwest ku festîval li ser asta Bakur 
û Rojhilatê Sûriyê be, lê belê me 
xwest ku li ser asta navnetewî be, 
me xwest ku hin kes ji derve tevlî 
festîvalê bibin wekî jinên navdar 
û xwesteka gelek kesan hebû, lê 
mixabin PDK`ê rê ne de ku kes 
derbasî Rojavayê Kurdistanê bibe 
û hewl dide ku hunera me sînordar 
bike. Lê dîsa jî gelek kes di riya 
sinefiziyonê de peyamê xwe şandin, 
ji xwe ev festîval diyarî Rêber Apo 
hate kirin, ji ber ku di çarçoveya 
Pêngava azadiya Rêber Apo de hat 
li darzistin û her çalakiyekê em li 
darbixin wê bikeve xizmeta pêngava 
azadiya Rêber Apo de.”

Peymangiha Bilin a hunerî ya 
xweser

Rûken da zanîn ku di 25`ê Mijadarê 
de gelek çalakî hatina amedekirin 
û hazirtî ji bo peymangiha bilin a 
xweser tê kirin û wiha got: “Pey-
mangiha pilind a xweser ya hunerî 
hat vekirin ku di Rojhilata Navîn de 
peymangihekî wiha xweser nehatiya 
avakirin, ji ber vê yekê ev gave-
ke dîrokî ye. Her wiha xwendina 
di peymangihê de jî 3 salin ku bi 
mamosteyên pispor wê şagirt we-
rin perwerde kirin. Me wekî Hîlala 
zêrîn serdana hemû kesên ku aşiqê 
hunerê ne kir, da ku karîbin tevlî 
peymangiha bilind bibin, ji bo ku di 
siberojê de bibin mamosteyên pis-
por. Wek tê zanîn ku peymangihekî 
wiha xeyalê her kesî bû ku li ser 
asta Rojhilata Navîn ev peyman-
gih hat vekirin û îro ev xeyal jî me 
pêk anî, hem peymangiheke giştî 
û hem jî xweser hat avakirin. Niha 
hazirtî û amedekariyên me piranî 
ji bo peymangihê ne.”

Têbînî

Zorbaziya 
Çandî

Kemal Necim
Bullying, peyvek e ingilîzî ye, weke 
têgeh tê wateya zorbaziya derûnî ya 
devkî ku kes li dijî kesan yan kom 
li dijî koman pêk tînin. Ev şêweyê 
zorbaziyê bi mebesta ziyana derûnî 
û carna jî fîzîkî pêk tê. Ev ziyan bi 
şêweyên devavêtin, henekpêkirin û 
biçûkxistinê çêdibin, çi li dijî kesan 
û çi jî li dijî koman.
Di ferhenga kurdî de çend peyvên 
ku nêzî wateya têgeha Bullying in 
hene, yek ji wan peyva zorbazî ye, 
emê di vê nivîsê de wê peyvê bikar 
bînin.
Di demên dawî de di nava beşekî 
civaka kurdan a li Rojava awayekî 
zorbaziya çandî berz dibe ku berê 
xwe dide hin kesên ku bi nivîsa 
wêjeyî ve mijûl dibin. Piraniya 
zorbaziya çandî ku rû dide bi rêya 
medyaya civakî dibe.
Piştî pêvajoya şoreşê li Rojava, di 
hêla zimanê kurdî û çand û wêjeya 
kurdî de hin pêngavên mezin hatin 
avêtin. Civaka ku bi salan ji xwen-
din û nivîsîna bi zimanê kurdî bêpar 
mabû êdî xwe dît ku dikare bi azadî 
bixwîne û binivîse û perwerde bibe 
û biafirîne. Di rewşeke wiha de pir 
kesan berê xwe da nivîsîna wêjeyî, 
bi taybet di cureya helbestê de. Bê 
guman di nava vê xirecirê de pir 
ezmûnên qels û lawaz û nexweşik 
derketin. Bi zêdebûna çalakî, şahî 
û mihricanên xwendina helbestan jî 
gelek nimûneyên nebaş xuyan kirin. 
Şopandin û nirxandina van ezmûnên 
qels karê rewşenbîr û rexnegêran e 
ku binirixînin, rexne bikin, sererast 
bikin û reş û spî ji hev cuda bikin.
Lê ji ber ku qada rexneya wêjeyî 
jî li welêt pir lawaz e, şêweyên din 
yên qaşo rexneyê berz bûn, yek ji 
wan jî zorbazî ye.
Di mehên dawî de li herêmê çend 
mihrîcan û festivalên helbestan 
hatin lidarxistin, bi dehan helbest-
van beşdarî van mihrîcanan bûn û 
helbestên xwe xwendin, hin kesan 
helbestên baş xwendin hin kesan 
helbestên lawaz û qels xwendin. 
Çaxê ku dîmenên xwendina hin 
helbestan li ser medyaya civakî 
belav bûn rastî pêkenîn, qerf û 
biçûxistineke bê pîvan hatin.
Piraniya kesên ku ev zorbazî 
li xwediyên helbestan kirin, ne 
pirsporên nirxandin û rexnekiri-
na helbestan e. li şûna ku zanibin 
rexneyê bikin, yan bi kêmanî bêjin 
ev helbest lawaz e, zorbziyeke 
devkî û derûnî li xwediyê yan 
xwediya helbestê dikin, di encamê 
de ziyanên derûnî yên xerab li wan 
kesan dikin.
Ji xwe ji mafê her kesî ye ku nêrîna 
xwe der barê berhemên wêjeyî de 
bide, ji ber ku berhema wêjeyî piştî 
tê belavkirin dibe ya xwendevanan. 
Lê pêwîst e ku yê xwendevan nêrîna 
xwe der barê deqa nivîsandî de bibe, 
her wiha eger ew karîn û şiyana 
wî hebe li gor hin pîvanên rexneyê 
nêrîna xwe bêne. Eger nebe jî bi 
kêmanî xwendina wê berhemê ber-
dewan neke. Lê tişta ku dibe ne nir-
xandina deqa nivîsandî ye, lê belê 
zimandirêjî û pêkenîn û zorbaziyê 
li kesayeta xwediyê berhemê dikin. 
Ev bê guman rûdaneke ne durist e 
û kiryareke kirêt û bêserûber e ku 
ziyanê li mirovan dike.
Li gelek welatên cîhanê zorbazî te-
wan e û mirov ji bo wê tewanê têne 
darizandin. Li welatê me zagoneke 
wiha tune ye, lewma pêşîlêgirtina 
vê rûdana kirêt berpirsyariyeke 
sincî ye.

Navenda Nûçeyan

Birûc Resûl/Qamişlo

Newaya Jin panoramaya jinê ya salê destnîşan kir
Newaya Jin bi manşêta ‘Rêberê me 
Jin, Jiyan, Azadî ye’ bal kişand ser 
berxwedana wan jinan ku mohra xwe 
li sala 2024’an xistin.

Rojnameya jinê ya mehane Newaya Jin 
di hejmara xwe ya Kanûnê de berx-
wedana jinê ya ku mohra xwe li sala 
2024’an xist bi sernavê ‘Rêberê me 
Jin, Jiyan, Azadî ye’ kir manşet.

Hevrêya hevrêyan evîn goyî

Endama Konseya Serokatiya Giştî ya 
KCK’ê Sozdar Avesta diyar kir ku Evîn 
Goyî (Emîne Kara) ku di Komkujiya 
Parîsê ya Duyemîn de hate qetilkirin, 
pêşengeke jinê bû ku xwedî têkoşîneke 
ji 32 salan bû û got, “Evîn xwedî ka-
raktereke berxwedên bû ku hêz dida 
hevrêyên xwe, rê nîşan dida. Navenda 

moralê ya şoreşgeriya jinê bû. Weke 
Partiya Jinê ya Azad a Kurdistanê heta 
ku têkoşîna Evîn, Sara, Rojbîn û Rona-
hiyan bi ser bixînin, em ê nesekinin.”
Di rûpelên Kurdî de jî nivîskar Dengîr 
Guneş bal kişand ser heman mijarê 
û destnîşan kir ku bi mezinkirina 
têkoşînê hesab ji komkujiyan hatiye 
pirsîn. Dengîr Guneş got, “Ne tenê 
li hemberî komkujiyên Parîsê li dijî 
hemû komkujiyên li hemberî jinan em 
ê têkoşînê mezin bikin.”

BI PÊŞENGIYA JIN, JIYAN, AZADÎ

Zeynep Atli qedexekirina dirûşma ‘Jin, 
Jiyan, Azadî’ ya beriya 25’ê Mijdarê 
bi bîr xist û rojeva tevgerên jinan ên li 
Bakurê Kurdistanê û Tirkiyeyê nirxand. 
Atli diyar kir ku li hemberî êrîşên yekpare 
yên li hemberî jinê pêwîstî bi têkoşîneke 
yekpare heye û got, “Dirûşmên ‘Li dijî 

tundiya mêr-dewletê; Jin, Jiyan, Azadî’ 
û ‘Têkoşîna me ji bo me hemûyan e’ 
diyar e wê rê nîşanî sala nû bide.”
Ji nivîskarên rojnameyê Nazan Ustundag 
ji Latîn Emerîkayê heta bi Hîndistanê, ji 
Bûrkîna Faso heta bi Fransayê, ji Fîlîstînê 
heta bi Îranê rojev û têkoşîna jinê, her 
wiha êrîşên bi serweriya mêr nirxand.

Rojeva salê ya Başûr û Rojava

Ji nivîskarên rûpelên Kurdî Bêrîtan Zag-
ros bûyerên salê yên li Iraq, Şengal û 
Başûrê Kurdistanê nirxand û destnîşan 
kir ku li Iraqê têkoşîna jinan a li hemberî 
hewldanên guhertina qanûna medenî 
rê da pêşiya sala nû. Şervîn Nûdem 
jî ragihand ku li gel êrîşên DAIŞ’ê û 
dewleta Tirk jî li Rojava jinan pêngava 
rêxistiniyê mezin kirin.

Şehîda destpêkê ya akademiya 

jineolojiyê

Ji nivîskarên rojnameyê Heja Zerya 
qala çîroka jiyanê ya Malda Kusa kir 
ku şehîda destpêkê ya Akademiya 
Jİneolojiyê ye.

ji pênûsa medya doz

Di rûpela bîranînê ya rojnameyê de 
nivîsa ‘Nazê ya di dilê çiyê û çiyayiyan 
de’ ya Medya Doz û helbesta Dilzar Dîlok 
a ji bo Gulistan Tara hate weşandin.

Berxwedana zindanan bi teyisîna xwe rêya 
şoreşê ronahî kir

Gelê Kurd li çar perçeyên welat 
navê qehreman û berxwedêran, li 
zarok û neviyên xwe kirin û kengî 
dema zarok û zêç; mezin bûn soza 
xwe dan û tevlî nava refê şoreşê 
bûn. Li Rojavayê Kurdistanê jî 
qehremanên wek, Memo, Mer-
wan, Hewas, Welat, Rûken, Dicle, 
Evîn, Dijwar, Mihyedîn, Ehmed û 
Zinar û bi dehan fedayîyên wek 
wan, ku li ser şopa berxwedêr û 
çalakvanan zindanan; ser dan û 
sir nedan. Berxwedêrên zindanan 
pêşengtî ji tekoşînê re, kirin û bûn 
wek mûma ku xwe dilop, dilop di 
helîne ji bo ku riya şoreşê ronahî 
bike. Tekoşerên hemdemî yên ku 
dan ser, şopa Mezlûm û Kemalan; 
ew jî bûn mêrxas û şêre jin. Wan bi 
lehengî şer kirin û heyanî hinasa 
xwe, ya dawiyê li berxwedan û 
gihaştin kerwanê şehîdên nemir.
Wê çanda berxwedan jiyane wek 
îlhamekê, ketibûya nava mejî û 
dilê wan de û wan kişandiba; nava 
şoreşa hemdemî ya Kurdistanê. 
Wê gotina berxwedan jiyane wek 
şîreta rojê, hatibaya dubare kirin 
û di fikir û ruhê wan ciwanan de, 
wek sînfoniya serhildêriyê dengê 
xwe vedaba û wan ji şoreşê re bi 
rêk û pêk kiriba. Ji bo ku li ser 
şopa berxwedêran bi meşyaba-
na û destanên dilêriyê xêz kiri-
bana. Zarokên biçûk li ser navê 
berxwedêran çavê xwe li cîhanê 
vekirin û navê, Mezlûm Dogan, Ke-
mal Pîr û M. Xeyrî û Sara Dêrsim, li 
wan hate kirin ji bo ku ew jî rojekê 
ji rojan bibana, şagirt û rêhevalên 
wan yên dozê. Şehîdên giranbiha 
û qehreman di nava gelê Kurd e, 
deng vedan û bûn gotina li ser 

zimanan, heyanî ku gel bi serê 
wan; sûnd xwar û ew di hizir û 
wijdanê xwe de, xwedî kirin. 
Zarokên Kurdan li ser çanda berx-
wedan û qehremaniyê, hatin mezin 
kirin û bûn welatparêz û şoreşger. 
Koma milîtanên partiyê yê salên 
destpêkê, li Rojavayê Kurdistanê 
de çandek hiştin û ew çand jî bû; 
xwedî bandor û îlham. Pêşengên 
şoreşê ji gel re wiha şirove di-
kirin û di gotin, em wek partî û 
gel deyndarên şehîdê xwe ne û 
di dewreyên perwerdê de ji wan 
re, di gotin ku şehîd pêşengên 
tekoşînê ne. Ji xwe li ser berx-
wedana zindanan wane dihatin, 
dayîn û ew rêbaz gelekî jî bi ban-
dor bû. Weke têye zanîn zindan 
amûra dewletê ya zordariyê ye 
û bingeha, xwe ji desthilatdariyê 
digire. Ya din jî hedef û armanca 
xwe jî; zêde kirina hukmê nîvenga 
desthilatdariyê ye. Ji xwe hemû 
kiryarên desthilatdaran jî bi riya 
zordariya, dewletê û artêşa wê 
têye pêkanîn.
Wek têye zanîn dewlet û artêş 
herdû jî amûrên herî, xerab yê 
zorêne û di bingeha hişmendi-
ya zindanî kirina mirovan de jî, 
tirsandin û kedî kirin heye, zin-
dan bi hedefa ku serê mirovan 
bitewînin û zagonên xwe, li ser 
wan ferz bikin hatine çêkirin. Bi 
rastî rêbazê herî xerab jî ewe, ku 
mirov ji bo koledariyê werin kedî 
kirin; nimûne weke ku çawa jin 
hatine kedî kirin û mirov hew dikare 
wan, ji mêran qut bike û bîne xeta 
azadiyê. Teqez gerek were zanîn 
ku rêbazê teslîm, girtina mirovan 
ya di zindanan de gelekî xerab û 
kirête û mirov dikare bibêje ku; 
dîtin û gotin qet nabin wek hev. 

Bê guman hedef û pîlanên desthi-
latdaran di derheqê, hemû beşên 
civakê de ewe, ku wan kedî bike 
û bike hêsîr û kolê xwe.
 Bi taybet jî di hêla şikandina vîna 
mirovan de gelekî, xwedî ezmûnin 
û bi armanca ku bi temamî li ser 
mirovan; hakimiyetê çêbikin her 
rêbaz ji wan re mûbahe. Ji xwe 
siyaseta wan ya li ser zindaniyan jî, 
berdewama siyaseta li ser civakê 
ye û teqez rêbazê tundiya wan; ya 
li ser girtiyan gelekî tundtire ji ya 
li ser civakê. Dewlet bi xwe amûra 
tundiyê ye û xwe bi rengekî, pir 
tazî û vekirî li ser civakê dide ferz 
kirin. Ji xwe girtî her destvala û 
tazîne û tu çeka wan jî tuneye, 
ji ber vê xwe mecbûr dibînin ku 
ruhê xwe bilind bikin û vîna; xwe 
xurt bikin ji bo ku tekoşîna xwe 
li dijî desthilatdaran bikin. Ji ber 
ku pergala zalim her tiştekî biçûk 
jî li dijberî, girtiyan bi kar tine û 
lawaziyê wan digire û li dijî wan bi-
kar tîne; ji kulmek av bigre û heyanî 
pariyekî nan, yan jî pênûsekê yan 
jî qaxezekê jî li himberî wan wek 

çekekê dide şûxulandin.
 Bi taybet jî mijarên ku kerameta 
mirovan (Şerefa mirov û gurura 
wan bişkîne) bişkîne dikin û ruhê 
mirovan dertînin; heyanî ku wan 
teslîm digirin. Beriya her tiştî rengê 
jiyana girtîgehê û zagonên, dewletê 
li ser girtî ferz dikin û bi zorê bi 
wan didin qebûl kirin; bi rêbazê 
xwe yê tundiyê wiha li girtî dikin 
ku nasnama xwe, ya siyasî jî înkar 
bikin û du kesayetî bi hevre jiyan 
bike. Ji xwe mirov dikeve rewşa ku 
vîna xwe bişkê û siyaset û civaka 
xwe jî red bike û ji dijminê xwe 
rehmê bi xwaze û xwe bavêje ber 
lingê neyaran. Di dîrokê de hinek 
zindanên pir bi nav û deg hene 
û hinek ji wan jî, wek destanane: 
Wek nimûneya zordar Nemrûd ku 
zordariyek pir mezin; li zindaniyan 
dikir û ev jî kete pelê dîrokê de. 
Têye gotin ku zalim Nemrûd her 
kesê ku, li dijî wî derdiket dida 
zorê heyanî ku; jêre teslîm dibû.
 Ji xwe di wê çîrokê de diyar dibe 
ku Nemrûd, çawa yên li dijberî 
xwe kedî dikirin û serê wan di 

tewand. Ya din jî çîroka pêxember 
Îbrahîm jî têra xwe fêrkere, bê ka 
çawa mirov didan zorê û îşkence 
dikirin. Lê pêxember Îbrahîm serî 
li himberî; zalim Nemrûd ne te-
wandiye û ketiye ser rêka xerîbiyê 
de. Mirov dikare qala rê û rêbazê 
dewleta faşîsta, Tirk jî bike û ras-
tiya wan deyne holî de; di salên 
1980 an de gelekî zext û zor li 
ser girtiyên giştî û siyasî kirin; bi 
taybet jî zextên pir mezin li ser 
şoreşgerên Kurdistanê kirin. Lê 
zordaran mijarek ji bîrve kiribûn 
ku ew jî, vîna mirove û tişta herî 
giring jî ewe; ji xwe dîrokê jî şa-
hidiya bi dehan nimûneyên wiha 
kiriye ku vîna mirovan, şikandine û 
wan teslîm girtine: Lê gelek mirov 
jî bi vîna xwe ya bi hêz gihaştine 
serkeftinê û zordariya serweran 
bibin- xistine û ala serkeftinê bilnd 
kirine. 
Nimûne Manî di zindana Sasaniyên 
Îranî de, bi vîna xwe ya mirovî, 
zora Şah Kesra biriye. Helacî 
Mansûr jî bi heman rengî bi vîna 
xwe ya mirovî, di zindanê de zora 
xelîfê Ebasîyan biriye. Di serdema 
niha de jî di zindana Amedê de ku 
jêre, têye gotin Diyar Bekir li dijî 
amûra dewleta faşîst a Tirk berx-
wedaniyek bê hempa hate kirin. 
Ew berxwedanî wergeriya vînek 
mezin û bi ser ket, di kesayeta 
Mezlûm Dogan, Ferhad Kurtay, 
Kemal Pîr, M. Xeyrî Dormûş û bi 
dehan hevalên wek wan; yên ku 
nûnertiya vîna gelê Kurdistanê 
dikirin. Ev berxwedanî bi ser ket 
û hîna jî berdewam dike, berx-
wedana zindanan bû çand, rêgez 
û mîrateya xeta- azadîyê ji gelê 
Kurdistanê û mirovahiyê re. 

‘Tirkiyê dixwaze destkeftiyên kurdan têk bibe’

‘Nirxê cilên nû li gorî salên borî pir bilind bûye’

Siyasetmedarê kurd, Hisên Umer da zanîn ku armanca Tirkiyê ji êrişa li ser Helebê û gundewarê wê ew e ku hebûna 
xwe li Sûriyê xurtir bike û gelê kurd vegerîne serdema berî 2011’an û destkeftiyên kurdan têk bibe, lewma jî pêwîste 
hêzên navnetewî rê li pêşiya van êrişan bigirin. 

Êrişa ku Cebhet Elnusra li ser 
hikumeta Şamê pêk anî û di 
encama wê de parêzgeha 
Heleb xist bin kontrola xwe, 
rûdaneke sereke bû di rojeva 
giştî de. Girêdayî heman mijarê 
şîrovekarê siyasî, Hisên Umer 
pirsên rojnameya me bersivan-
din û hevpeyvîn wiha bû:  

-Sedema şerê di navber 
Cebhet Elnusra û hikumeta 
Şamê de çi ye, kî li pişt e û 
armanc jê çi ye?

Weke tê zanîn ev şerê ku rûda, 
bêyî ku gelek kesên çavdêr 
texmîn bikin, hat destpêkirin 
û bi dirêjahiya rojên kurt giha 
armanca xwe. Tenê Rewangeha 
Sûrî ya Mafên Mirovan hişyarî ji 
bo amadekariyên êrişeke wiha 
da zanîn, lê zêde nehat, hildan 
û danîn. Tişta balkêş ew e ku 
çawa ev amadekarkariyên wisa 
hatin kirin, hem heya çi astê bi 
rengê xurt Heleb kete destê 
Cebhet Elnusra. Ev êrişa ku 
hat kirin, hin hêz li pişt hene û 
piştgirên wê bi temamî xuyayî 
ne. Di serî de dewleta Tirk 
destekê dide vê êrişê, sedem 
jî berjewendiyên wê hene ji 
bo vê yekê. Em dikarin bînin 
ser ziman ku berjewendiyên 
Israyîlê jî di van êrişan de hene. 
Ez nabêjim ku Israyîl piştgiriya 
Nusra dike, lê ew sûdê ji êrişê 
dibîne. Ji ber ku herêma êriş li 
ser Helebê hat kirin tev milîsên 
Îranê dihewandin. Ji xwe Israyîl 
dixwaze, hebûna Îranê qet li 
Sûriyê nemîne û milîsên Îranê 

li tevahiya Sûriyê vala bike. 
Hem jî li Rojhilata Navîn bi giştî 
Îranê ji ber mijara Hizbullah û 
Hemasê lawaz bike. Israyîl di-
zane ku Nusra hêzeke Îslamî ya 
radîkal e, lê eger têkçûna hêza 
Îranê bi destê Nusra tê kirin, 
ev yek dibe cihê kêfxweşiya 
Israyîlê. Li aliyê din jî Tirkiye 
bi riya êrişan dixwaze fişarekê 
li ser hikumeta Şamê çêbike, 
herwiha wê neçarî diyalog û 
lihevkirinê bike. Hem jî Tirki-
ye hewl dide ku hebûna xwe 
di Sûriyê de bihêztir bike. Lê 
sedema serke ji vê êrişê ew e 
ku Tirkiye dixweze gelê kurd  û 
destkeftiyên ku kurdan bi dest 
xistine têk bibe. Di heman demê 
de rewşa gelê kurd vegerîne 
mîna rewşa berî sala 2011’an 
û ji bo ku di siberoja Sûriyê de 
tu destkeftiyên kurdan tune bin. 

-Piştî ketina Helebê û hin 
herêmên girêdayî Hemayê, 
wê rewşa Sûriyê ber bi ku ve 
biçe û sînariyoyên muhtemel 
di siberojê de çi ne?

Di dema heyî de pir zor e ku 
em sînariyoyan ji rewşa heyî 
ya herêmê re bikin, ji ber ku 
bi lez û bez pilan têne guher-

tin. Niha Nusra ber bi Hemayê 
ve diçe, li aliyekî din dewleta 
Tirk û çeteyên girêdayî wê êrişî 
herêma Rêveberiya Xweser 
dike. Eger rê li pêşiya vê êriş 
û lêvên dagirkeriyê neyê girtin, 
wê sînariyo bighêje serî. Lê eger 
rê li pêşiya vê êrişê neyê girtin 
wê xeteriyeke mezin bi xwe re 
bîne. Di encamê de wê dewleta 
Tirk komkujiyan pêk bîne. Lê 
kî dikare rê li pêşiya Tirkiye û 
komên çete yên girêdayî wê, 
bigre? Hêzên Amerîka eger ku 
bixwaze dikare bi riya xwe rê 
li pêşiya êrişan bigire. Lê heta 
niha helwesta Amerîka ji van 
êrşan pir lawaz e û daxuyaniya 
ku da jî, behsa hevkara xwe 
QSD’ê jî nake. Amerîka tenê 
behsa hêza xwe li Sûriyê dike 
û wê diparêze ji êrişên Tirkiyê. 
Lê ji aliyê din ve Israyîl dikare 
zextekê li Amerîka bike ku rê li 
pêşiya Tirkiyê bigire. Ji ber ku 
Israyîl dizane Erdogan destekê 
dide Hemasê û hebûna wê li 

Sûriya weke xeteriyê dibîne. 
Lê dîsa Israyîl tu helwestên bi 
vî rengî nade, di texmîna me 
de ku ew li benda hilbijartinên 
Tirkiyê yên dema pêş de ye û 
hêviya wê bi guhertina siyaseta 
Tirkiyê he. Tişta em dizanin wê 
siberojê de bibe ew e ku wê şerê 
di navbera hikumeta Şamê û 
Nusra de bidome. Encex em di 
rojên pêş de dê bikaribin rewşê 
baş fêm bikin û sînaroyên muh-
temel bidin xuyakirin.

-Helwesta hêzên navnetewî û 
yên herêmî li hemberî rewşa 
heyî ya Helebê û tevhiya 
Sûriyê çawa ne?

Wekî tê xuyakirin tu helwesete-
ke navnetewî wiha bi hêz tune 
ye ji bo şerê ku niha tê rûdan. 
Di serî de helwesta Amerîka, 
ew xwe nake alîgira tu hêzan û 
destekê nade tu aliyan, bi mercê 
ku nabe zerer bighêje hêza wê. 
Di nerîna me de eger zerer 
bighêje QSD’ê jî dibe ku Amreka 
tiştekî neke. Mixabin helwes-
ta Amerîka li hemberî êrişên 
dagirkeriyê pir qels e. Tevhi-
ya hêzan bertek û helwestên 
xwe ji bo Nusra û komên çete 
yên din jî nedan. Herwiha ev 
hêzên navnetewî heta niha 
nebûn ew hêzên xwedî biryar 
ku rê li pêşiya êrişên Turkiyê 
bi pêşengitiya Nusra û komên 
çete, bigirin. Li aliyê din em 
dibînin ku heta niha helweste-
ke Rûsya ya zelal tune ye ji van 
geşedanan. Rûsya dixwaze ku 
Îran bi temamî ji Sûriyê derke-
ve. Ma gelo Rûsya neçavdêra 

vê êrişê bû, hejmareke wiha 
ji dironan û erebeyên Nusra 
nedihat dîtin? em dizanin ku 
esîmanê wan herêman tev di bin 
kontrola wê de bû, lê tevî wiha 
êriş encam da. Tişta ku em niha 
dizanin hikumeta Şamê gelekî 
qelis bûye. Di heman demê de 
helwestên hêzên navnetewî ji bo 
êrişan jî ne diyar in. Ev helwest 
jî wê bi zelalî di rojên pêş de 
bên xuyakirin.   
 
-Wê ev şer, bandoreke çawa 
li herêma Bakur û Rojhilatê 
Sûriyê bike û riyên çareseriyê 
li  gor we çi ne?

Ji ber ku şerê ku di roja îro de 
tê rûdan ne tenê li dijî hikumeta 
Şamê tê kirin, lê belê li dijî Bakur 
û Rojhilatê Sûriyê jî tê meşan-
din. Di serî de êrişî Til Rifeet 
kirin û dagir kirin. Dagirkeriya 
Tirk û çeteyên wê hin bi hin, 
êrişî deverên din jî bikin. Eger 
hêzên xwedî aktor û rola sereke 
li hemberî van êrişan nesekinin 
wê gelek ziyanên mezin bên ki-
rin. Li gorî tê texmînkirin wê hin 
deverên din jî bên dagirkirin. Ro-
java û tevahiya Bakur-Rojhilatê 
Sûriyê di xeteriyeke mezin de ye. 
Bêguman wê berxwedanî were 
kirin, wê QSD’ê bi hemû hêza 
xwe gelên herêmê biparêze. Lê 
berxwedaniya li hember Tirkiyê 
ku dewleteke ji NATO’yê ye, wê 
ne hêsan û rehet be. Tu caran 
min ev yek negotiye, lê ez tekez 
dikim Israyîl tenê dikare zextê 
li Amerîka bike da ku Amerîka 
rê li pêşiya dagirkirin û êrişan 
bigire.     

Bihabûna cilên nû û bi taybet 
yên zivistanî zehmetiyê derdixe 
pêş welatiyan. Firoşgehê cilan 
yên bajarê Qamişlo sedema 
bihabûna cilên nû bi bilindbûna 
nirxê dolar û gumrikê re girêdan. 
Welatiyên bajarê Qamişlo jî diyar 
kirin ku ji ber bihabûna cilên 
nû ew berê xwe didin cilê bale.

Bi dirêjbûna kirîza Sûriyê re ku 
dikeve sala xwe ya 14’an, aba-
oriya tevahiya Sûriyê ziyaneke 
mezin dîtiye, ji ber wê lîreya Sûrî 
li hemberî dolarê Amrîkî têk çûye.  
Ji ber wê jî buhayê her tiştî çendan 
caran bilind bûye. Wekî tevahiya 
Sûriyê, li Bakur û Rojhilatê Sûriyê 
jî pirsgirêka bihabûna cilan heye, 

bi taybet cilên zivastanî. Ji ber wê 
welatî neçar dimînin ku berê xwe 
bidin kirîna cilên bale.
Di derbarê buhabûna cilên nû li 
bazara bajarê Qamişlo, firoşkarekî 
cilan û welatiyên bajar ji rojnameya 
me re axvîn.

Sedema bihabûna cilan

Firoşkarekî cilan li bazara bajarê 
Qamişlo  yê bi navê Gulan Silo da 
zanîn ku sedema buhabûna cilê 
nû, anîna cilan ji derveyî herêma 
Bakur û Rojhilatê Sûriyê ye û wiha 
got: “Piraniya dikanên bazara 
bajarê Qamişlo bedehetên cilan 
ji bazarganên herêmî û derveyî 
herêmê dikirin. Ji ber vê yekê 
cilên nû gelekî buhane. Herwi-
ha bihabûna dolar jî rolekî dilîze. 

Dema cil ji derveyî herêmê tên, 
gumirk ji bo derbaskirina wan tê 
standin. Herwiha xwediyê dikanên 
cilan û bazirgan jî feyîda xwe tavêji 
li ser nirxê firotina cilan. Di encamê 
de xwediyê dikanan cilan bi nirxekî 
buha difiroşin welatiyan. Sedema 
wê jî , ji ber ku kiriya dikanan me-
hane zêdeyî 250 dolare, di heman 
ddemê de firoşkar periyê elektirîka 
jînatoran jî dide. Ji ber vê ew neçar 
dibe ku cilan buhatir bike. Niha 
ne tenê cilên nû buha ne , cilên 
balê jî buhabûne, ev tev girêdayî 
rewşa aborî ya têkçûyî ye.”

 ‘Li gorî derfetên xwe em bi 
welatiyan re alîkarin’

Firoşkarê cilan Gulan Silo axaftina 
xwe wiha bidawî kir: “Firoşkarin 

hene fayîdeya xwe dêde diin û hin 
hene pir zêde nakin. Di encamê 
de yê ku cilan pir buha difroşe 
welatî kêm tên gel wî, herwiha yê 
ku buhayê cilan zêde nake welatî 
pir tên gel wî. Pêwîste em bi gel 
re bibin alîkar, ji ber ku em dizanin 
divê demê de rewşa ku em têde 
jiyan dikin nebaş û gelek welatî 
bi zor xwarinê peyda dikin.”

‘Buhabûna cilan bi sedema 
buhabûna dorale’

Di heman çarîoveyê de, welatiya 
bi navê Roz Ibrahîm destenîşan 
kir ku berî çend salan welatiyan 
cilên balê zêde dikrîn ji ber ku 
nirxê kirîna wan pir kêm bû, lê niha 
nirxê cilê balê jî zêde buhabûne û 
wiha got: “Berî çend salan xelkê 

berê xwe didan cilên balê, lê di 
dema niha de nirxê buhabûna cilên 
balê jî zêdebûye. Herwiha ji ber 
ku cilên balê cilên eropîne, niha di 
vê demê de cilên balê nîvê nirxê 
cilên nû ne, buhabûna cilên balê 
jî ji ber buhabûna doral û hem 
jî gumirk li ser heye, divê demê 
xizanî li herêmê zêdebûye û rew-
şa abûrî ya hin welatiyan nebaş 
pêwîste xwediyên dikanên cilan 
bi welatiyan re bibin alîkar.”                       

Hemza Sêvo/ Qamişlo

Dîlan Mulhim/Qamişlo

Leyla Waşûkanî

Zekî Bedran 

Li Sûriyê di demeke kurt de buyerên 
awarte rû dan. Li Îdlibê El Nusra û 
hêzên din amadekarî dikirin. Hikûmeta 
Şamê jî demekî gelek hêzên xwe li 
heremê bi cîh kir. Erîş û pevçûnên 
dijber çêbûn. Til Rifat û Şehba ji bo ku 
Heleb nekeve xeterîyê dihatin parastin. 
Bajarên wek Minbicê jî ji bo parastina 
Helebê dihate destgirtin. Dewleta Tirk ji 
bo Minbicê bi Rûsan re gelek bazarî kir. 
Bi awayekî ji bo derxistina QSD’ê zêde 
hewildan kirin. Lê ji ber ku dê Heleb 
bikeve xeteriyê  Rûs nêzî vê nebûn. Lê 
ya ku nebe bû, Heleb bixwe ket. Bê şer 
û bê pevçûn! Vê jî wek bandora kevirên 
domînoyê ava kir.
El Nusrayê bi vê hêz û moralê ve 
pêşveçuyina xwe domand. Rêya Şamê 
qut kir. Ber bi heremên din ve çû. Lê 
hêzên hikûmeta Şamê dikarîbûn pêşiya 
Helebê xetekê parastinê ava bikin. Hêza 
wan ya lêdanê, cebilxane û piştgirîya 
wan ya hewayî hebû. Ger ku sengerên 
xwe bernedana El Nusra nekarîbû 
pêş ve biçe. Ya ku nehate fêmkirin 
çima Rûsya û hikûmeta Şamê bê şer 
van derên berfireh û stratejîk berdan. 
Rêveberiya Şamê bi vê awayê terikan-
dina Helebê ve bi tevahî hebûn û des-
hilatdariya xwe avête di nav xeteriyê. 
Niha dibêjin “Em hêz kom dikin û emê 
êrîşen dijber bidin destpê kirin.’’ Ev yek 

tê wê wateya, cihên ku El Nusra û hêzên 
din dagir kirine ji bo ku di destê xwe de 
bigrin destûr dayîna amadekariya wan e. 
Ger ku Hêzên girêdayî hikûmeta Şamê 
wek dibêjin xwe amade bikin û bikevin 
êrîşê de, wê demê wêranî û windahî pir 
zêdetir bibe.
Di heremên wek Til Rifat û Şehbayê de 
hejmareke girîng yên li Efrînê hatibûn 
penaberkirin bi cîh bibûn. Ji bo erîşekî 
awarte hêzên Kurd amadekariyeke 
xurt kiribûn. Jixwe gefên dewleta Tirk 
û çeteyên destê wê de qet hatibû ra-
westandin. Hêzên kurdan parastinekî 
bibandor dikirin. Serdestiya erdnîgariyê 
ezmûnek dest xistîbûn. Di cewhera  xwe 
de ev ednigariya ku tê qalkirin bi tevahî 
destê Kurdan de nîn bû. Hêzên girêdayi 
Hikûmeta Şamê li heremê serwer bûn. 
Di heman demê de di heremê de hêzên 
Rûsan û hêzên girêdayi Hevpeymana 
Navdewletî jî cih digirtin. Wan hêzan 
hemûyan xwe bicîh kirîbûn û di navbera 
wan de lihevgirtinek hevpar jî hebû. 
Li Helebê cîhên ku gelê Kurd tê de ne 
parastina li wir hêzên Kurda girtibûn 
li ser xwe. Li wê derê hêzên girêdayî 
Hikûmeta Şamê re her pirsgirêk û 
nakokî hebûn. Hêzên girêdayî Hikûmeta 
Şamê her dixwest serweriya van taxan 
bigre deste xwe. Her tim li ser TilRifet 
û Şehbayê ambargo pêk dihanî. Lê belê 

pirsgirêk bê ku veguherin pevçûnên cidî 
gelemperî bi rêya gûftugoyan çareser 
dibû. Kurdan di sala 2012’an li vir ve 
bi hêza xwe ve xwe parastin û tu demê 
dev ji herêmên xwe berneda. Her çiqas 
taxên wan wêrankirinên mezin re rûbirû 
mabin jî berxwedanên bêhempa ve xwe 
di wê heremê de girtibûn. Li vê derê jî 
amadekariyên parastinê ya hêzên Kur-
dan baş bû. 
Di destpêkê de ketina Helebê ve di wan 
heremên ku me qal kirine de amadekarî, 
sengerên ku hatine amadekirin hemû 
vala derketin. Lîstok li ser parastina 
Helebê hatîbû avakirin. Ev nebû. Ji 
ber vê cihên teng yên wek Til Rifat û 
Şehbayê ji bo dagirkeriya Tirk re vekirî 
man. Herêm kete di bin dorpêçê. Taxên 
Kurdan yên Helebê jî wisa. El Nusrayê 
di serî de her çiqas got ‘em êrîşên taxên 
Kurda nakin, armanca me ya bi Kurdan 
re şerkirinê nîne’ jî ji bo ku bajar tevahî 
dest bixe hewl da. Li wê dere derveyê 
şerkirinê bijarteyeke Kurdan nema. 
Hêzeke ku di her alî de bikeve dorpêçê, 
li dijî hêzeke gelekî ji xwe mestir divê 
şer bike an na, ev pirs kete rojevê.
Yên ku erîşê Til Rifat û Şehbayê kir 
dewleta Tirk bi xwe ye. Qaşo Artêşa 
Netewî ya Sûriyê (SMO) derewên 
Tirkîyê ne. SMO çima li dijî gelê 
xwe şer bike? Kurd cihên ku lêne 
rêveberiyeke demokratîk ava kirine û bi 
gelên din re di şert û mercin wekhev de 
dijîn. Pirsgirêka wan tu bawerî an jî bi 
çanda kesî re nîne. Di Rojhilata Navîn 
de xwediyê fikir û pratîka demokratîk ya 
herî li pêş in. Dewlata Tirk cihê ku dagir 

kir de tu Kurd nehîşt. Paqijiya etnîkî 
kir. Beşeke girîng ya van karan jî bi 
destê çeteyên wek  SMO’ê ve pêk anî. 
Ew beşên ku wek muxalefet tên bi 
nav kirin di bin fermana Tirkiyê de 
ne, tu vîn û nasnameya wan ya sîyasî 
nîne. Heleb jî tê de erîşên heyî hemû 
bi piştgirî û piralîkirina Tirkiyê ve 
pêk tê. Ew tişta ku jêre gotin pêvajoya 
Astanayê, tu eleqeya xwe ji gelên 
Sûriyê ve nîn bû. Lîstokek di navbera 
dewletên heyî de bû. Ev lîstok jî zêdetir 
perçebuyîn û dagirkirina Sûriyê ve 
diqede. 
 Çapemenî û Dewleta Tirk El Nusrayê 
re tu caran nabêje Terorîst. Di Rastiyê 
de, NY, DYE û YE’yê ew kirine lîsteya 
rêxistinên terorîst. Qaşo dewleta Tirk jî 
ji wan re gotiye terorîst. Lê niha hemû 
bi gotina Muxalefeta Sûriyê ve wan 
paqij dikin. Sûriyê tevahî jî bikeve 
di bin serweriya DAIŞ û El Nusrayê 
Erdogan tu demê bi vê nerehet nabe. 
Nabêje em li ser sînorên xwe destûrê 
nadin qorîdora terorê û dê nebêje jî. 
Kîjan demê dor tê Kurdan wê demê 
peyva Kurd jî bile bi kar naynin. Peyva 
qorîdora terorê bi kar tînin û ji welatê 
wan re jî dibêjin Terorîstan. Berê 
heremên sînorên Tirkan di bin serwe-
riya DAIŞ’ê de bû. Erdogan qet negot 
em di bin xeterî û gefan de ne. Niha jî 
nabêje. Ji ber ku dijminahiyeke wan ya 
li hember Kurdan derveyê hişmendiyê 
heye. Dîsa ji aliyê hişmendî ve, ti 
cûdahiya Erdogan û DAIŞ, El Nûsra 
nîne. Ger wisa nebuya ma dê salan li 
Îdlibê El Nusrayê re parêzvanî bikira?

Ketina Helebê hemû hevsengî 
xerab kirin

Kurdên Bakur û zimanparêzî
Him têcrûbeya xwe, him gotinên 
berê me û him jî pratîka miro-
van de îsbat buye ku dema şîret 
ji xerîban, nîşandan jî ku ji dê û 
bavan hat, qedra fêrbûnê zêdetir 
dibe, nayên ji bîr kirin. Rojekê  ku 
min şîret li zarokên xwe dikir pişt 
re yek ji wana li min vegeriya û got:  
“Şîretên ku hûn dikin em, jê tu 
sud nagirin. Ya ku ji me zarokan 
re giraniya xwe heye,  liv û tevger, 
kiryarên wê ne. Em, xwe li wan 
digirin”. Bi vê axaftinê re ez şaş 
û metel mam. Li ser vê çavdêriyê 
gîhîştim encamekî ku min heya 
wê demê nedizanî bû kûratiya 
û rastiya vê jiyanê. “Vê jiyanê” 
dibêjim ji lewra demên zarokiya 
min, me di nava civaka xwe ya -ji 
îro resentir - de ji hev gelek tişt 
digirtin û hîn dibûn. Pir hewce bi 
şîretên dê, bavan dapîr û bapîran 
ne dibû. Di rastiyêde jî dîmen, ji 
gotinê bihêztir bû; diviya nifşê nû 
di nava van şertan de her biha-
tana perwerde kirin; yanê “him 
perwerdê bibîne him jî vê perwerdê 
biceribîne, test bike.”   
Li ser ziman bêgûman gelek kes, 
gelek  sazî û dezgeh serê xwe 
diêşînin. Û lê digerin ku çawa pêşî 
li asîmîlasyonê bigirin. Lê encamên 
ku îro li bakûr em dibînin jê ditir-
sin, fedî dikin. Civakên rojavayê 
Asyayê, ji pêşxistina pergal û 
rêbazan re dûr û sist in. Her tiştî 
bi “qeder”ê ve girê didin, destên 
xwe miz didin û dixin bin çengên 
xwe; li rewşê temaşe dikin. Di mi-
jara zimên de ev pir li ber çav e, 
li bendê ne ku yek were, vî karî 
ji ser milê wan hilgire !
 Ziman, mijareke compact e; yanê 
yek pare ye, her tiştî bi hev ve girê 
dide. Di jiyanê de tiştên ku bêyî 
sektorên zimên bên çareser kirin 
nînin. Madem ziman pir girînge, 
ya were kirin jî diyar e. Berê her 
tiştî em xwe qane bikin ku ziman, 
wekî laş e; divê bêhn bistîne, çav-
kaniya enerjiyê yanê wekî xwarin 
û vexwarinê divê hin pêwîstî bi-
kevin hundurê vî laşî. Da ku liv û 
lebatê bike, geş bibe. Eger vana 
nebin, wê demê ew laş nexweş 
e. Di rewşên wiha de dema ku 
dirêj bajo û guhertin çênebe wê 
demê wê bimire. Di mijara zimên 
de ev pergala xwezayî bi heman 
awayî dixebite.
Tekane zemîna zimên, civak e; 
zimanê bê civak, li ser kaxez û 
tiştekî din bimîne jî – tenê kêrî 
karekî lêkolînî yê zanyariyê bê. 
Lê di wateya zimanê zindî de ku 
lîbinîrşî divê herî kêm, li ser zimanê 
du heb zindiyan be û zarokên li 
piyên wan jî di nava fêrbûnêde 
bin. Eger ew şert bi cih neyê ev 
ziman mirî ye. Lewra tu guhertin 
di wê de çênabe.  Gelek ziman li 

dora me wiha hene. Sûmerî, Misrî, 
Latînî û hwd. Yanê hawîrdor ango 
xwezaya zimên civak e. Ew, wî li 
ser piyan dihêle, jê re alametên 
zindîbûnê dide nîşandan, beyana 
hebûna wî dike. Ziman jî wekî ku 
her “zindiyekî”, vê taqetê ji xwe-
za/civaka xwe digire. Loma divê 
heman liv û tevgerê nîşan bide, 
bi wê civakê re dijî, diguherî, geş 
dibî yan jî dimirî.  
Duyem: Hebûn û nebûna xislet e.                                                                                                             
Dema em, li dîroka zimanên winda 
bûne lêdikolin û dadihûrînin, di 
paşveçûna zimanan de qelsiya 
sereke, bê helwestbûna civaka 
xwediyê wî zimanî ye. Ji bilî vê 
bê guman gelek sedemên din rol 
bilîzin jî, koka vê dîsa digêje bê 
helwestbûna civakê. Civakê ku ji bo 
berdewamiya xwe ku ji hestên ser 
bilindî daket şermê, zarokên xwe 
bi kîjan zimanî mezin û perwer-
de dike bila bike derî li xwekujiyê 
vekiriye. Li Bakûrê Kurdistanê ev 
hest pir bilind bûye. Li ser media 
civakî di van rojan de qala Geverê 
tê kirin. Camêr dibêje “Mala me 
jî tê de kes zimanê me naaxiv e” 

baweriya min jî hinekî giran gotiye, 
rewş ewqas jî xerab nebuye herhal. 
Lê rastiya vê ger nîvê vê gotinê 
be nîvê şêniyên Geverê Kurdî na-
axivin! Ma eva ne karesatek e. 
Nîv sedsal têkoşîneke dîrokî were 
kirin, ewqas sazî û dezgeh ji bo 
çand – huner, ziman, ragîhandin û 
hwd werin damezrandin geş kirin; 
lê rewş were vê astê. Di vira de 
divê em hem wekî milet, him wekî 
sazî û dezgeh, hem jî wekî kesa-
yet kumê xwe daynîn ber xwe. Di 
vira de mesele tê li ser “xislet”ê 
rudine. Xisleta me ya civakî çawa 
kete vê astê divê em pêşîya pêşî 
ji xwe bipirsin.    
Sêyem, perwerde ye. Ji peyva 
pêşîn ya ji çav vekirina li dinyayê 
destpê dike, heya hestên mereqê 
yên mirov hebin di kûderêdeye. 
Perwerde, ne tenê pêvajoya xwen-
dina bi dibistanê re sînordar e; her 
wiha çavdêrî û serpêhatî jî beşin 
girîng yên perwerdê ne. Nexasim 
ziman ya serekeye ku ji malbatê 
destpê dike. Piştre civak, û bi du 
vê re jî perwerda profesyonal tê; 

yanê perwerda dibistanê û dibis-
tan, zimên çênake lê pergal, û 
derfetên xwirtkirin, berfireh kirin, 
aheng, deng û bi lêvkirinê sînorên 
zimên berfireh û displîne dike. 
Standartekî datîne holê û zêdehî 
û wekheviyan li gorî misyon û kar 
gotin û têgehan wezîfedar dike da 
ku civak bi gotinên synonîm dika-
ne xwestek ango derdê xwe bide 
fam kirin. Diyar e rika perwerde 
kirina nifşên nû di dil û mejiyê xwe 
de neparastiye diyar e ku rêya 
xwekujî daye pêşiya xwe. 
Sêyem: Ziman bê liv û lebat zêde 
nikane bijî. Liv û lebata zimên jî 
bikaranîna wî ye. Ew ji axivîna 
rojane destpê dike; xwendin, 
nivîsandina rojane ya çandî, 
siyasî, feylesofiyê û ayînî diçe. Di 
vê wateyê de dişibe kesekî li ser 
paskîlê. Paskîlvan, dakû li ser xwe 
bimîne, mecbûre ajotina paskîlê 
nede rawestîn, çerxa wê her û tim 
li aliyê pêşî ve bizivirîne, yanê di 
nava tevgera ajotinê de be. Rola 
bazar, nivîs û xwendinê di hebûn 
û berdewamiya zimên de hîmên 
esasî ne. Pergal bi van teşe digire. 
Hin caran kesên ku li ser zimên 
û çavdêriya tenduristiya zimanan 
lêkolînan pêk tînin dikevin nava 
xelatiya nivîsandin û xwendina po-
pulationeke  rikdar yê civakê. Bi vê 
hejmarê tên xapîn û wer guman 
dikin ku ew populationa ku dixwîne 
û dinivîse,“dahatuya vê civakê û 
zimanê wê li ser pêya bihêle û geş 
bike.” Ev analîzeke gelek şaş e. 
Komek ji civakekî re zimên çênake, 
têr nake û nikane bide jiyîn. Gava 
hate wê mwehalê dêma, tevizîna 
bêhiş, ya civakê temam e û ketiye  
yanê coma ye. Dil ne rawestiye, 
rih têde heye lê tu liv û tevgerek 
tune ye. Halê komayê, nemiriye 
tenê nîv mirî ye. Bê hay, bê liv û 
tevger alametên mirinê, germa laşê 
û avêtina dil jî yên jiyanê ne. Halê 
civakên wiha tam rewşa comayê 
nîşan didin; û rewşa zimanê me 
li bakûr tam dişibe vê tabloyê. Si-
yaset bi zimanê dagirkerî, nîqaş – 
guftugo bi zimanê dagirkerî, bazar 
bi zimanê dagirkerî, tenduristî bi 
zimanê dagirkerî, ragihandin bi 
zimanê dagirkerî, zimanê malê 

yê dê û bavan zimanê dagirkerî, 
dibistan û perwerde bi zimanê 
dagirkerî be tenê hebûna van 
kesan di vê laşê de tenê wekî 
lêdaneke qels ya beriya mirinê 
ye. Şîroveya vê tenê ev e ku digel 
ewqas politizebûnê jî li hemberê 
tirkan xwe piçûk dibînin. Ji wê 
çanda dîrokî û resen fedî dikin! 
Loma xwe perçe dikin ku “ew me 
fam bikin”. Loma her gotineke xwe, 
ji wan re werdigerînin ku “mêvan 
jî fam bike”. Vê karesatê em kirine 
oto-asîmîlator. Oto-asîmîlasyon, 
di mana bîolojîk de xwekujî, yanê 
întîhar e. Li ser rewşa zimên li 
başûrû rojhilat nikanim zêde tiştekî 
bêjim. 
Lê li Rojava hebûna perwerdê ji 
Mala Zarokan heya zanîngehan 
mirov, bi hêvî û şadike. Xeteriya 
wira, eger ji bilî peyam û armancên 
siyasî wekî bakûr kurd, di şûna 
zimanê xwe bikevin pêşxistina 
zimanê erebî wê zimanê me dîsa 
bikeve rêya mirinê. Ev kar wekî 
hemû karên din her civak hildi-
de ser mile xwe. Yanê karê wê 
civakê ye û ew jî ya civaka ereb e. 
Rêveberî tenê ji bo organîze kirin 
û teşe girtinê alîkarî dike. Lewra 
erebî li dehan dewletan zimanê 
fermî ye. Li dehan welatan jî zimanê 
kakilê baweriya îslamê ye; ji dengê 
pêşî ya guhê zarokê/a ber sîngê 
diya xwe, heya darbesta mirinê 
bi vî zimanî dijîn. Ji ber vê yekê 
ji zimanê herî zindî yê cîhanê ye. 
Xeteriya tunebûna vî zimanî ne 
gengaze.
Ji van gotinan, tu wateyeke wekî 
xwendin û nivîsandina Erebî, Farisî 
û tirkî nekin dernakeve. Berovajî 
vê helwesta her kurdekî ev be ku 
em di van her sê zimanan de bi 
qasê kesên ji civakên van zima-
nan bêtir zana û şareza bin. Lê di 
dema pêwîst de ku ew jî kengê me 
xwest. Eva, di nava gelê me de ev 
şaş hatiye fam kirin. Gava qedir 
qiymet, dostî, hevaltî, hevkarî bûye 
mijar, me, dev ji xwe berda ye. Îro 
em fam dikin ku liv û tevgera me 
ya fedekarî bi vî aqilê sivik tenê 
berhewa nebûye; em kuştinê jî. 
Rewşa bakûr nêzî vê serdemê ye 
hezar mixabin.

Sûriyê ber bi ku ve?
Bersiva vê pirsê, wê rêjîma Şamê 
bi xwe bide. Ji ber ku gelan ji mêj 
ve, ji beriya salan bersiva vê bi 
Rêvebiriya Xweser dane. Di serî 
de gelê Kurd, Ereb û Aşûr, gelên 
herêmê gotine “em dixwazin bi 
zimanê xwe, bi çand û baweri-
ya xwe, bi azadî li vî welatê jêre 
Sûriye dibêjin bijîn.” Eger em bala 
xwe bidinê di vê derê de sînorên 
dewletan xistine mijara nîqaşê, 
dewletên heyî hilweşandin yan jî 
dewleteke nû avakirin tine. Eger 
were pirsîn ku gelên herêmê ji bo 
çarenûsa Sûriyeyê çi difikirin, bi 
kurtasî va ev e bersiv. 
Zêde ne sir û razek e; her ku meş 
û çalakî tên çêkirin û mînak, civaka 
Ereb a Dêrezorê bi Kurdî dibêje 
“Jiyan, Jiyan, Azadî” ya Kobanê 
jî şiyara azadiya gelan berz dikin. 
Dîsa Qamişlo û Mimbic, bi fikir û 
felsefeye Rêber Apo radibin li ser 
piyan. Reqa û Eyn Îsa, bi şiyarên 
girîngiya parastinê dimeşin. Civak, 
ya ku pê difikire, bi çalakiyên xwe 
tîne ziman.  
Mînaka herî balkêş ku di heman 
demê de biêş e, dagirkirina vê 
dawiyê ya Helebê ye. Çeteyên ku 
Tirkiye eişî ser gelê Helebê kirine, 
jiyana gelê Helebê dagirkirin. Lê 
tiştekî balkêş qewimî: Tê zanîn du 
taxên Helebê, Şêx Meqsûd  û Eş-
refiye warê Kurdan ku ji beriya vê jî 

berxwedaneke dîrokî li dar xistine: 
Vaye civaka Helebê beşekê xwe 
li van taxan girt. Ji ber çi? Ji ber 
ku li wê derê bêhna jiyanê kirin. Ji 
ber ku li pey wan mirin û tarîbûna 
DAIŞ’î hebû. Dimîne bersiva rejîma 
Şamê... Yanî rejîma Şamê hewce 
ye piştî vê çi bike, diviyabû heta 
bi niha çi bikira? 
Bi rastî jî di vê derbarê de hêvî 
nade. Em ji hev re jiyana gelan, ji 
azadî, çand û zimanê gelan dest 
berdin civak ji van xususiyetên 
xwe dest bernade, nikare dest 
berde. Lê belê rejîmê ji mêj de ji 
van tiştan dest berdaye. Temam, 
ev tê fêmkirin. Ew xwediyê desthi-
lat û qesr û qonax in. Halê civakê 
wan zêde elaqadar nake, zêde ne 
xema wan e. 
Lê divê ev rejîm êdî hinekê pêşeroj 
û berjewendiya xwe jî bifikire. Bila 
şaş neyê fêmkirin! Ji ber ku heta 
niha wisa fikiriye di vî halî de ye. Ya 
şaş çi ye? Hesabên wî! Difikirî ku 

“Ez hinekê destê xwe dirêjî Kurdan 
û gelan bikim, ew ê hê zêdetir 
heq bixwazin, hewl bidin ku xwe bi 
rêve bibin û azad bijîn, bi zimanê 
xwe û bi çanda xwe bijîn. Ev, ji bo 
hikmê min, ji bo desthilatdariya 
min ne baş e”. Ev sekna wê bi çi 
encam bû? Jixwe hemû cîhadîst û 
hêzên hegemon, dagirkeriya Tirk 
li ser serê wê hatibûn hev. Kiribûn 
nizanim çend parçe. Têrê nekir; hê 
jî israr dike. Ma Kurd  û Ermen, bi 
çand û zimanê bijîn, Ereb û Kurd 
bi hev re bijîn çi zererê dide qesr û 
qonaxên Esed ên li Şamê? Heta bi 
niha destê xwe dirêjî gelan nekiriye. 
Çi bû di dawiya dawî de... Gelên 
Helebê şeperze bûn; cîhadîstên 
Erogan seccadeya dan bin çengê 
xwe û çav li Şamê dikin. Heta ku pir 
dereng nebûye, divê ji vê quretiya 
xwe dest berde. Eger Esad pişta 
xwe dabe tewazinên navnetewî ku 
‘ti kesa nahêle cîhadîst Şamê bidist 
bixin’, şaş difikire. Hêzên hegemon 

ên biyanî û herêmî plan dikin ku 
hîlala şîa ya di berjewendiya Îranê 
de bê bandor bikin. Hemû hêzên 
muhalîf ên berxwedêr ên Rojhilata 
Navîn zeyif bikin. Ji ber wê yekê, bi 
dilê wan e ku çeteyên Erdogan li 
mizgefta Emewî nimêja xwe bikin. 
Niha yek ê bêje, “Temam, em jî 
dizanin bi vê lê tedbîra vê çi ye?” 
Ji bo vê tiştî, ti terkîb û formûlên 
amade tine, planên pratîk û nazarî 
encax stratejîst û yên ku li meydana 
şer in dikarin bikin. Ya ku em karibin 
bêjin, dibe ku tenê çavdêriyek be, 
hewldana tehlîla rewşê be.
Di serî de em bêjin, rejîm pir dereng 
maye. Dema kaosê dişibe, roja 
haşir û meşrê û qiyametê, dereng 
mayina tenê yek kêliyê jî dibe ku 
sedema wendakirina welatekî û 
sed salên gelan... Me berê gotibû, 
terkîbeke amade ya vî tiştî tine. 
Tenê rejîm wê destê xwe dirêjî 
gelên Sûriye bike, ji derdê civakê 
fêm bike, guh li bangawaziyên 
hevkarî yên Rêveberiya Xweser 
bibe. Hêza leşkerî, hêza parastinê 
li cem gelan heye. Tenê ji bo vê 
hewce dike rejim bêyî ku hê dereng 
bimîne bêje ‘temam, gelên li Sûrî 
dijîn xwediyî wî heqî ne ku xwe û 
welatê xwe biparêzin, bi hev re û 
azad bijîn’! Ma ev xirab e! Yan na 
gel û civakên Sûrî, neçarî bedîl û 
alternatîfên cuda dibin! Berpirsiyar 
jî rejîma Şamê ye.

Dilyar Cizîrî

Plana Helebê 
li Astana 

hatiye 
xêzkirin

Piştî civîna Astana 22  ku di rojên 
11 û 12’ê meha derbasbûyî de hate 
lidarxistin, çeteyên girêdayî dewleta 
Tirk ji Idlibê dest bi êrişa berfireh 
a li dijî Helebê pêk anîn. Hêzên 
hikûmeta Şamê û çekdarên girêdayî 
wê bêyî tu helwestê nîşan bidin, di 
nava çend saetan de Heleb û derdora 
wê ji çeteyan re berdan. 
Di heman demê de hêzên Rûsiya 
û Îranê ku piştevanên sereke yên 
Hikûmeta Şamê ne, tu helwestek 
cidî nîşan nedan. Hin alî vê bê 
helwestî û reva mezin a bi heza-
ran leşker wekî nişkave êrişê bi 
nav dikin. Lê ya rast ew encama 
plana mezin a civîna Astana ye. 
Di nava 22 civînên Astana de her 
tim dijberiya Rêveberiya Xweser û 
hebûna sîstema biratiya gelan li ser 
xaka Sûriyê biryarên sereke bûn. Lê 
diyare di civîna 22’an de encamên 
planên wan gihişt asta lûtkeyê.
Hiştina Helebê ji çeteyan re bi ar-
manca tunekirina Rêveberiya Xwe-
ser û hêzên QSD’ê ye. Lê balkêşe 
çeteyên dewleta Tirk ev derfet ji 
bo girtina tevahî xaka Sûriyê bikar 
anîn. Dibe plana li ser lihev hatibû 
kirin, sînordar bû, lê dewleta Tirk û 
çeteyên wê dîtin Artêşa Sûriyê hel-
weşiya, ketin tevgerê da ku tevahî 
Sûriyê dagir bikin. Bi vê rewşê 
hebûna rêjîma Sûriyê û heta Rûsiya 
di Sûriyê de ket metirsiyê. Ji ber 
wê jî di van rojên dawî de Rûsiya 
û Hikûmeta Şamê dest pê kirin, bi 
balafirên şer, komên çeteyan bom-
bebaran kirin.
Rewşa li Helebê dê rewşeke nû 
di dosyaya Sûriyê de pêk bîne. 
Li ser erdê guhertinên mezin pêk 
hatin, hêzên hikûmeta Şamê û bi 
taybet piştî şerê Ûkraniya û piştre 
şerê Xeza û Lubnanê hate guher-
tin. Dewleta Tirk û çeteyên wê 
ev rewş wekî derfet wekî firset bi 
destê xwe ve girt. Êrişa diviyabû 
sînordar be, berfireh û mezin kir. 
Ihtîmalek mezin hêzên navdewletî 
xeteriya komên çete ku ne kêmî 
xeteriya DAIŞ’ê bikin, li ser şerê li 
dijî çeteyan lihev bikin. Li dijî wan 
hemleyên mezin werin destpêkirin 
û çawa Minbc, Reqa û Baxoz hatin 
rizgarkirin, Heleb, Idlib, Efrîn û 
hemû deverên di bin dagirkiriya 
dewleta Tirk werin rizgarkirin. 
Guhertinên nû di herêmê de pêk 
were. Îhtîmala duyemîn jî hêzên 
navdewletî li ser parçekirina Sûriyê 
lihevkirine. Herêmên dane çeteyan 
ji bo razîkirina dewleta Tirk be, 
herêmên hindir ên Sûriyê wekî Şam 
û deverên din ji hikûmeta Şamê re 
werin Hiştin û Rêveberiya Xweser 
di sînorê xwe de bimîne. Ev sînaryo 
xeternake û dibe komkujiyên herî 
mezin pêk werin.
Rêveberiya Xweser û hêzên pa-
rastina civakê û QSD’ê biryara 
xwe ya parastin û rêveberiya li ser 
esasê biratiya gelan dane. Ev di 
daxuyaniyên wan de jî pir zelale. 
Ji bo parastin û rizgarkirina tevahî 
Sûriyê jî amade ne. Îcar heger 
Hikûmeta Şamê di yekparabûna 
xaka Sûriyê de cidî be, gerek hel-
westeke cidî di çareserkirina aloziya 
Sûriyê de bigre, bi awayekî siyasî 
bi Rêveberiya Xweser re lihev 
bike. Wê demê wê têkbirina plana 
dewleta Tirk û çeteyên wê hêsantir 
dibe, gelê Sûriyê bûye xwediyê wê 
tecrubeyê ye, ku dikare çeteyên herî 
xeternak têk bibe.

Hêviyên 
Vegera 
Efrînê

Farûk Sakik
Şerê cîhanê yê sêyem
Şerê Rojhilata-Navîn
Şerê dabeşkirina Sûrî
Şerê Helebê
Şerê Îsraîl
Şerê çeteyên Tirkiyê
Ev hemû şer di kîjan qonaxê de 
ne, derbasî rewşek e çawa bûne, 
ev nayên zanîn. Herkes li gor, 
berjewendî û hestên xwe şîrove 
dike. Dewlet û hêzên cuda jî, ji bo 
fînala vî şerî xwe ji nû organize 
dikin.  Ciyê xwe digirin.
Lê ti kes nikare analîzek maqûl û 
reyel bike. Dîmenê şer pir şêlo diyar 
dibe.
Rol û misyona Amerika, Rûsya, 
Îsraîl, Îran, Rejima Şamê di vî şerê 
Helebê de nayê zanîn. Lê em rol 
û Armancên dewleta Tirk a dagir-
ker baş nasdikin. Dewleta Tirk a 
dagirker bi dijminatiya Kurdan ewê 
midaxleyî vî şerê Helebê bibûya. 
Erdogan demeke dirêje bi gotina 
“Em ê ti carî destûrê nedin korîdora 
terorê yan jî rêxistina terorê” û bi 
van gotinan Kurdan tehdît dikir û 
planên êrîş û qirkirina etnîkî dikir. 
Dewleta Tirk a dagirker ev şerê Sûrî 
yê aktuel fersendek dît û dijminati-
ya xwe ya Kurdan xist pratîkê. Di 
destpêkê de berê çeteyên xwe da 
herêma Şehba. Êdî bi dewleta Tirk a 
dagirker re, em hatin radeyek wusa 
ku peyva ‘dijminatiyê dive em ji 
nû ve pênasekin. Dijminatiya xwe 
bi şerê taybet-bi derewan dimeşîne. 
Her wek ku ti têkiliya wan bi eteyên 
ku êrişî Kurdan dikin re, tine ye. 
ti têkiliyek wan bi wan re tuneye. 
Dewleta Tirk a dagirker, hemû 
çeteyan wek hêzên mixalîf binav 
dike. Dema ku mixalif bin çeteyên 
Tacikî, Çeçen, Tunusî, Fasî, Tirk û 
yên Ewûpa çima mixalefeta rejima 
Şamê dikin. 
Dema ku hêzên mixalefetên bû 
çima êrişî Kurdan dikin. Me got ya 
derew û şerê taybet a dewleta Tirk 
parçeyek dijminatiya Kurdan e. Lê 
mirovahî vê yekê nabîne! Nexşeyek 
aktîf-zindî di înternetê de heye û her 
kes 24 saetan vê malperê dişopîne. 
Em vê malperê di dema şerê 
Kobanê de, nasdikin.
Di nexşê de hin reng hene û her 
kêlî tên guhertin. Agahiyên şer 
kêlî bi kêlî tên parvekirin. Di şer 
de, hin tiştan-herêman bidest dixî 
yan jî wendadikî. Li gor wê jî di vê 
nexşeyê de reng tên guhertin. Lê 
yek tişt nayê guhertin. Mirovên ji 
vî şerî zerar dibînin, an jî ji cîh û 
ware xwe dibin. Bi tenê bi bavûlek-
poşetek ji mala xwe derdikeve û 
ber bi nezaniyekê ve birêdikeve. 
Li pey xwe zarokatî û jiyana xwe 
ya ku bûye parçeyek wê male terk 
dike û dice. Tiştek heye ku ti carî 
wê terknakin. Hêvî. Piştî çavsoriya 
dewleta Tirk a dagirker ew mirovên 
ji Efrînê ji komkujiyê bazdabûn li 
Şehba bicîh bûbûn, careke dina dest 
bi koçberiyê kirin. Xewn û xeyalên 
wan hebûn ku ewê rojek were wê 
Efrînê rizgar bibe û vegerin ser axa 
xwe. Hêviyên wan hebûn. Dema 
ku ji Şehbayê koça wan destpêkir 
her tiştên xwe hiştin, tenê hêvîyên 
xwe yên ku wê rojekê ji rojan 
vegerin Efrînê, girtin û çûn. Û em 
bûn şahidê lehengiya zarokên wan, 
şervanên Kurdistanê. Ji bo parastina 
wan ‘hêviyên’ wan çawa şer dikirin, 
çawa şehîd dibûn.

